
SUĠĠERIMENTI

Il-Kumitat għall-Industrija, ir-Riċerka u l-Enerġija jistieden lill-Kumitat għal-Libertajiet 
Ċivili, il-Ġustizzja u l-Intern, bħala l-kumitat responsabbli, sabiex jinkorpora s-suġġerimenti li 
ġejjin fil-mozzjoni għal riżoluzzjoni tiegħu:

1. Iqis il-pjan ta' azzjoni bħala għodda ewlenija sabiex tiżgura artikolazzjoni tajba bejn l-
inizjattivi nazzjonali u dawk Ewropej fil-glieda kontra t-theddidiet CBRN (kimiċi, 
bijoloġiċi, radjoloġiċi u nukleari) u jistieden lill-Istati Membri sabiex jimplimentawh 
malajr;

2. Iħeġġeġ lill-Istati Membri l-aktar avvanzati fil-qasam tas-sigurtà interna sabiex, minkejja n-
natura sensittiva u eminentement nazzjonali tagħhom, jaqsmu bejniethom l-informazzjoni, 
it-teknoloġiji u l-infrastrutturi tagħhom, u jniedu proġetti strateġiċi komuni, sabiex ma 
jkunx hemm ħela u dupplikazzjoni u b'hekk joħolqu sinerġiji ta' valur Ewropew; jistieden 
lill-Kummissjoni u lill-Kunsill biex joħolqu u jaġġornaw regolarment bażi tad-data tal-
kontromiżuri mediċi li huma disponibbli fl-Istati Membri biex jirrispondu għall-inċidenti 
CBRN, jinkoraġġixxu il-qsim tal-kapaċitajiet eżistenti u jikkoordinaw politika ta' akkwist 
kosteffikaċi għal dawn il-kontromiżuri;

3. Jinsisti li jiġu implimentati miżuri ta’ garanziji u sigurtà xierqa fil-qafas tat-trattament tal-
bażijiet tad-data komuni tal-Istati Membri u ta’ data tar-riċerka sensittiva, minħabba li 
approċċ orjentat lejn is-sigurtà tad-data jinkuraġġixxi kooperazzjoni msaħħa u skambju 
akbar ta’ informazzjoni fost l-awtoritajiet u l-korpi tal-Istati Membri;

4. Jitlob li jiġu stabbiliti standards ta' kwalità u ta' sigurtà Ewropej u l-iżvilupp ta' sistema 
Ewropea għaċ-ċertifikazzjoni ta' tagħmir u teknoloġiji tas-sigurtà għas-CBRN;

5. Jinsisti fuq il-ħtieġa ta' politika industrijali Ewropea fil-qasam tas-sigurtà ċivili fl-Ewropa, 
fid-dawl tal-frammentazzjoni ta' dan is-suq; jirrakkomanda li tissaħħaħ l-għajnuna għall-
impriżi u l-industriji żgħar u medji li għandhom sehem importanti fl-innovazzjoni fis-
Seba’ Programm Kwadru RTD/Sigurtà, u li jingħata stimolu għall-kooperazzjoni 
(partikularment dik transkonfinali) bejn l-intrapriżi Ewropej; jawgura li tinħoloq ħila 
esperta globali li tkun tista' tinkariga ruħha mill-proġetti kollha ta' sigurtà CBRN, u li tkun 
tkopri ċ-ċiklu sħiħ ta’ ħajja tat-theddida CBRN (il-prevenzjoni, is-sejbien u r-rispons); 
jistieden lill-Kummissjoni tipproponi strateġija biex tiżviluppa l-industrija tal-bijodifiża fl-
Ewropa;

6. Jistieden lill-Kummissjoni u lill-Istati Membri biex iħeġġu lill-industrija ħalli tissostitwixxi 
s-sustanzi kimiċi ta’ riskju għoli bi prodotti alternattivi b’riskju aktar baxx;

7. Jitlob li l-Kummissjoni, fix-xogħol tagħha ta' kategorizzazzjoni tal-listi ta' aġenti CBRN, 
iżżomm quddiem għajnejha l-impatti fuq l-industrija Ewropea, bil-għan li tevita li 
tintroduċi regoli li jippenalizzaw l-industrija Ewropea;

8. Ifakkar li l-esponiment għal kwalunkwe sustanza CBRN mhuwiex mingħajr konsegwenzi u 
jista’ jkun ta’ riskju għas-saħħa;

9. Jenfasizza li r-riskji marbuta mal-kummerċ ta’ sustanzi kimiċi fuq l-Internet jeħtieġu aktar 
investigazzjoni u li għandhom isiru azzjonijiet speċifiċi għal dan il-għan;

10. Jinsisti fuq il-ħtieġa li jinżammu l-finanzjamenti komunitarji għall-R&D fil-qasam tas-
sigurtà CBRN; iħeġġeġ li jkun hemm żvilupp ta' riċerka applikata ta' dimensjoni Ewropea 
fir-rigward tas-sigurtà tal-istallazzjonijiet, bil-għan li jitħarsu l-popolazzjonijiet u l-
ambjent u sabiex jitniedu programmi kbar ta’ dimostrazzjoni; jinkoraġġixxi l-ħolqien ta’ 
ċentri ta’ esperti li jispeċjalizzaw fit-theddidiet CBRN u l-mobilità tar-riċerkaturi;

11. Jirrakkomanda l-ħolqien ta’ netwerk ta' laboratorji ta' evalwazzjoni sabiex jiċċertifikaw l-
effikaċja tat-teknoloġiji u l-prattiki tajbin, filwaqt li jintalab ukoll l-għarfien tas-soċjetà 
ċivili u tal-impriżi privati, bil-għan li jitkattru kemm jista' jkun il-fondi investiti fil-qafas 
tas-Seba’ Programm Kwadru RTD/Sigurtà;

12. Jappella li tintuża d-duwalità ċivili-militari tat-teknoloġiji bħala sors ta' sinerġiji; fil-
kuntest ta' assi ta' kollaborazzjoni strateġika definiti tajjeb, iħeġġeġ biex ikun hemm 
kooperazzjoni mal-Aġenzija Ewropea għad-Difiża (EDA), mal-pajjiżi tan-NATO, bħall-
Istati Uniti u l-Kanada, u pajjiżi terzi li huma pijunieri fil-qasam tas-sigurtà CBRN, 
permezz ta’ skambji ta’ prattiki tajba, ta’ djalogi strutturati fost l-esperti u l-iżvilupp 
komuni tal-kapaċitajiet; jenfasizza l-importanza li l-Istati Membri tal-UE jwettqu 
eżerċizzji konġunti fil-prevenzjoni u trattament ta’ inċidenti ta’ sigurtà marbuta mas-
CBRN, bil-parteċipazzjoni tal-forzi armati u l-forzi tal-protezzjoni ċivili tal-Istati Membri 
u l-istrument Komunitarju tal-protezzjoni ċivili;13. Jilqa' l-inizjattivi li saru miċ-Ċentru 
Konġunt tar-Riċerka (JRC) bħala appoġġ għall-programmi tal-Aġenzija Internazzjonali 
tal-Enerġija Atomika (IAEA) u għall-ispezzjonijiet nukleari; jirrakkomanda li ssir ħidma 
favur reċiproċità tal-bażijiet tad-data tagħha u tar-riżultati tar-riċerka ma' dawk li jinkisbu 
mill-Istati Membri;14. Jitlob li jkun hemm tnedija fuq skala Ewropea ta' programmi ta' 
taħriġ u ta' tqajjim ta' kuxjenza, filwaqt li jiġu kkunsidrati l-possibilitajiet li joffri l-
internet, bħala sorsi ewlenin biex iċ-ċittadini jiġu mgħarrfa dwar kwistjonijiet li 
jirrigwardaw is-CBRN; jenfasizza l-importanza li għandha tingħata lill-koordinazzjoni tal-
mekkaniżmi ta’ twissija u ta’ informazzjoni rapida liċ-ċittadini Ewropej f’dak li 
jirrigwarda l-inċidenti CBRN; jinotta b'interess l-istudji dwar il-fattibilità rigward Ċentru 
Ewropew għat-taħriġ fis-sigurtà nukleari fi ħdan il-JRC;

15. Jenfasizza r-rabta mill-qrib u l-effett ta’ mera bejn is-sigurtà interna u s-sigurtà esterna tal-
Unjoni Ewropea; jilqa' bi pjaċir, f’dan ir-rigward, l-attivitajiet imwettqa miċ-ċentri 
reġjunali ta' eċċellenza CBRN fiż-żoni ta' tensjoni barra l-Unjoni Ewropea maħsuba biex 
irawmu netwerk ta’ ħidma ta’ esperti, itejbu l-kapaċità ta’ kontroll tal-esportazzjoni u l-
prevenzjoni tat-traffiku illeċitu ta’ sustanzi CBRN, u jsaħħu l-mezzi regolatorji ta’ dawk l-
Istati u l-kooperazzjoni reġjunali f'dan il-qasam; iħeġġeġ li jsir taħriġ fl-Ewropa għall-
esperti internazzjonali tal-pajjiżi f'riskju, bir-rispett tar-regoli tas-sigurtà u tal-
kunfidenzjalità meħtieġa.

16. Jappoġġja l-iżvilupp ta’ strateġiji biex titqajjem kuxjenza fost l-impriżi, il-komunità 
xjentifika u universitarja u l-istabbilimenti finanzjarji dwar ir-riskji assoċjati mal-
proliferazzjoni u t-traffiku ta’ sustanzi CBRN fil-kuntest tal-ħidma u tal-attivitajiet 
tagħhom; iqis barra minn dan, b'mod ġenerali, li l-kunfidenzjalità hija komponent 
essenzjali tal-effettività ta’ ċerti miżuri ta’ sigurtà tal-pjan ta' azzjoni, u li jkun xieraq li 

wieħed ikun ippreparat għal kull riskju ta’ żvelar li jista’ jagħmilhom inoperabbli;

17. Konxju li l-proliferazzjoni żżid it-theddida tal-użu ħażin minn gruppi terroristiċi, iħeġġeġ 
lill-UE biex tkompli bl-isforzi tagħha biex tuniversalizza l-qafas legali tal-ġlieda kontra t-
terroriżmu nukleari u tiżgura li jkun hemm konformità mar-regoli eżistenti; jappoġġja l-
proġetti ta’ kooperazzjoni ma’ pajjiżi terzi, pereżempju fil-Mediterran, fil-ġlieda kontra t-
traffiku illeċitu ta’ materjal nukleari u radjoloġiku; jistieden lill-UE biex tuniversalizza l-
Konvenzjoni dwar l-Armi Kimiċi u l-Konvenzjoni dwar l-Armi Bijoloġiċi bi tħejjija għall-
Konferenza ta’ Rieżami tal-Konvenzjoni dwar l-Armi Bijoloġiċi u l-Armi li fihom it-
Tossini (BTWC) fl-2011;

18. Jinkoraġġixxi l-implimentazzjoni ta’ miżuri biex jiġġieldu l-finanzjament tal-
proliferazzjoni, imnebbħa mill-mekkaniżmi mwaqqfa biex jiġġieldu l-finanzjament tat-
terroriżmu.

